
Euskal Herria eta Japonia, gertuago 

'lekesan.wordpress.com' bloga sortu berri du Japonian bizi den Paulo Berriozabal euskaldunak 

Ainara Arratibel 

Donostia 

Elkarrengandik urruti dauden bi herrialde dira Euskal Herria eta Japonia. Internetek eta teknologia berriek, ordea, segundo gutxian jartzen gaituzte hango jendearekin eta ohiturekin hartu-emanetan. Hain zuzen ere, Internet baliatu du Japonian bizi den Paulo Berriozabal euskaldunak, eta lekesan.wordpress.com bloga sortu du. Japoniari buruzko beste ikuspegi bat eman, eta Euskal Herriarekin dituen parekotasunak eta desberdintasunak azaltzea ditu helburu. Blogaren leloak dioen moduan: Txapela buruan... eta Japoniatik albiste kaskarrak. 

Berriozabal betidanik egon da bidaiatzera ohituta. Brightonera (Erresuma Batua) joan zen goi mailako ikasketak egitea: Suxes unibertsitatera. Zortzi urte gogoangarri egin zituen han, eta gero urteak eman zituen Katalunian. Duela urtebete, ordea, Japoniara joatea erabaki zuten Berriozabalek eta haren emazteak: «Gure umea kultur artekoa izatea nahi genuen, eta Bartzelonan lotura berezirik ez genuenez, egokiena hona etortzea iruditu zitzaigun», azaldu du Berriozabalek. Egun Kawasaki eta Yokohama artean dagoen Shitte auzunean bizi dira, Tokiotik 20 bat kilometrora. Hirien tamaina ikaragarria da: «Horixe da Japoniatik gehien harritu nauen gauza». 

Atzerrian bizitzera ohituta dagoenez, nahiko erraz moldatu da Japoniako bizimodura: «Hizkuntza ikastea izan da zailena. Hasieran nahiko galduta ibili nintzen. Zoramena zen trena edo metroa hartzera joatea». Baina pixkanaka hasierako beldur horiek uxatuz joan da, eta dagoeneko ez du ia arazorik handik mugitzeko, eta pixkanaka hasi da hango jendea ezagutzen: «Asteburuetan errugbian jokatzen dut talde batekin, eta lagun dezente egin ditut. Askotan partidak bukatu eta zerbait hartzera joaten gara». 

Bizipen horiek azaltzeko asmoz sortu zuen lekesan.wordpress.com bloga: «Eguneroko pertsonal moduko bat egiten saiatu naiz, zerbait bizia». Japoniari buruzko beste ikuspegi bat ematen saiatu da, konturatu baitzen Japoniari buruz zeuden blog gehienak teknologia berriei buruzkoak zirela, eta informatikan adituak zirenek egiten zituztela. Albiste bitxiak, argazkiak eta bideoak ere jasotzen ditu bertan. Bilatzaile bat ere badu, aurretik argitaratu diren berriak eta abar ikusteko. 

Dena den, bloga martxan jartzea ez zen uste bezain erraza izan, html identifikatzeko kodea japonieraz baitzegoen. Horrenbestez, hizkuntza menperatu arte ezin izan zuen ezer egin. 

ANTZAK ETA ALDEAK. Euskaldunen eta japoniarren arteko parekotasunak eta desberdintasunak azaltzea ere bada blogaren jomugetako bat. Egia esateko, antzekotasunak topatzea ez da erraza izan Berriozabalentzat. Azpimarragarriena lan egiteko jarrera litzateke: «Hemengo langileak oso finak eta zintzoak dira. Euskal Herrian baino ez ditut ikusi horrelakoak». Enpresetan oso arau zorrotzak dituzte. Nagusiei, adibidez, ezin diezaiekete aurka egin. 

Bestalde, Euskal Herrian bezala, alkohola parrandarekin edo ospakizunekin lotzen dute: «Horrek ez du zerikusirik beste herrialde batzuetan gertatzen denarekin, gizartearen, norbanakoaren degradatzearekin lotzen baitute». 

Izaera aldetik, berriz, euskaldunen antzera japoniarrak nahiko isilak eta itxiak dira, batik bat gizonezkoak. Zertxobait burugogorrak direla ere uste du Berriozabalek: «Duten helburua bete arte ez dute etsitzen». 

Desberdintasun nagusiak, berriz, kultura eta erlijio arlokoak dira. Japoniar guztiek bi erlijio dituzte: budismoa eta sintoismoa. Ezkontzetan sinto errituak egiten dituzte, eta hiletetan budistak: «Hasiera batean harrigarria egiten da hori». Badira hainbat desberdintasun bitxi ere: etxe edo jatetxe batera sartzean zapatak kendu behar izatea, adibidez. 

Kilometrotan ez ezik, bada alderik Euskal Herria eta Japonia artean. Berriozabalen blogak, ordea, hain urruti dauden bi herrialdeak lotzea lortu du. 

